
Nuwe Rektor kondig verandering in koshuise aan
Vanaf volgende jaar af sal enige senior student wat sy hand teen ’n eerstejaarstudent optel, nie net voor ’n dissiplinêre komitee van die universiteit gedaag word nie, maar kriminele vervolging in die howe op ŉ aanklag van aanranding in die gesig staar. 

Die praktyk van ontgroening is onwettig en die praktyk van die gebruik van alkohol in koshuise sal ook volgende jaar met die aanvang van die nuwe akademiese jaar tot ’n einde kom.  

Hierdie is party van die besluite wat vanaand (Vrydag 16 Oktober 2009) deur die nuwe Rektor en Visekanselier van die Universiteit van die Vrystaat (UV), prof. Jonathan Jansen in sy inhuldigingstoespraak op die Hoofkampus in Bloemfontein aangekondig is.
“Ons gaan die sinnelose rituele wat eerstejaarstudente soos kinders en seniors as ouers behandel, vervang met die geleidelik opbou van ’n nuwe institusionele en koshuiskultuur,” het hy gesê. 

“Daar bestaan nog steeds skadelike kulturele nalatenskappe wat diep in die institusionele die institusionele struktuur van ons universiteit verweef lê. Daar is die probleem van kleinsieligheid onder voorgraadse studente wat die universiteit beskou as ’n ononderbroke verlengstuk van die hoërskool met outoritêre rituele wat elders aangeleer is. Daar is die probleem van alkoholmisbruik in veral die manskoshuise, ’n praktyk wat sonder uitsondering die rassisme en seksisme ontketen waarmee medestudente geteister word. En dan is daar die probleem van ontgroening, waardeur senior roetinegewys eerstejaarstudente verneder en verkleineer, geïnspireer deur ’n militarisme wat tot ’n ander tyd en plek behoort,” het hy gesê. 

Hierdie besluite, het Jansen verduidelik, is deel van ŉ plan om negatiewe kulturele praktyke onwrikbaar deur besliste optrede af te takel.
Wat die universiteitskoshuise betref, het prof. Jansen gesê dat die koshuise vanaf Januarie 2010 op ’n 50/50-basis geïntegreer gaan word, beginnende met die eerstejaarstudente en die studenteleierskap in koshuise. “Geen swart of wit student sal oorheers nie, tot en met sodanige tyd as wat sosiale en fisiese integrasie so natuurlik as moontlik plaasvind,” het hy gesê. 
“Ons het reeds begin met die intensiewe opleiding van die nuwe studenteleierskap van die Studenteraad (SR) en van die 23 koshuise. In 2010 gaan ons die eerste groep eerstejaarstudente by ’n program van oorsese studie betrek. Ons gaan ook alle eerstejaars toegang tot elektroniese netwerke gee om hulle studie te verryk en te verdiep,” het hy gesê.  

